
He mana tō te tangata 
I te nuinga o te wā kāore i te taurite te mana i waenga i te tangata me te kāwanatanga ka hua ake ana 
tētahi raruraru. He tino whakaruruhau te Kaitiaki Mana Tangata, ā, e noho motuhake ana hei manu tūtei i 
te āhua o te manaaki a te kāwanatanga i te tangata. 

Ka mahi mātou kia āhei atu te tangata ki ngā tautoko i ngā wā ka raru ana, me te māia o te tangata, i ngā 
wā whai take, ka whakaputa ana mātou i ngā take me te whai kia ū te mana whakahaere tūmatanui ki 
ngā herenga. Ko tētahi wāhi o tēnā ko te whakamaru i ngā mea ka taea e te tangata te kite me te whai 
māramatanga i ngā mahi kei te mahia e te kāwanatanga. I tēnei wā kei te heke haere te pono me te 
māiatanga i ngā whakahaere tūmatanui puta i te ao, me te takoto o ngā wero hou, ngā wero tuatini hei 
whakaaro ake mā te porihanga, ā, e tino whai take nei ā mātou mahi atu i konei.

Kei te tipu haere te nui o ngā tono i ā mātou āheinga katoa, ā, kāore nei e rerekē ake, ka mutu, kua 
whānui atu ā mātou haepapa i roto i ngā tau tata nei. Kua takoto te wero a te Pāremata kia hanga mātou 
i tētahi tauira toitū hei whakahaere i tēnei i roto tonu i ēnei rauemi onāianei, me te kore e pā ki te wā kua 
whakatauria, te kounga rānei. Kua tīmata mātou ki te para i te huarahi kia tutuki tērā wero me te whai kia 
nui atu ngā mahi ka tutuki i ngā tautoko kei a mātou, engari ara noa atu ngā mahi hei mahi.

Kua whakarongo hoki mātou ki ngā tāngata me ngā hapori kei te manaakitia e mātou, ngā umanga kei te 
tirohia e mātou, me ērā atu whakahaere e mahi tahi ana ki ō mātou taha, e pā ana ki ngā mea e hiahia ana 
rātou me ngā mea e tino whai take ai ā mātou mahi.  Me puta atu mātou i Te Whanganui-a-Tara kia tata 
atu ki ērā hapori me ngā umanga. Me noho mātou hei Kaitiaki Mana Tangata he mōhio ki te whakarongo 
me te āta whakatau i runga i te mōhio i ngā mea tōkeke me ngā mea tōtika. Me āta whakarite mātou 
i te wāhi kei a mātou me ngā rauemi, kia wātea mātou ki te ruku atu ki ngā wāhi e hiahiatia ana me te 
whakatika i ngā raruraru toronaha e āki ana i ngā hua kāore nei he painga mō te tangata. 

Me kaha hoki mātou ki te whakaruruhau i tō mātou noho motuhake – kāore nei te noho motuhake i te 
noho tawhiti i te tangata. Kia mārama ake ki te horopaki e puta ake ai ngā raruraru, me ū tātou kia tūhono 
tonu ki ngā tāngata, ngā hapori me ngā umanga ka mahi tahi me mātou. 

Ka whakatakoto te Koronga Rautaki i ā mātou mahi kia tutuki ai tō mātou wawata: ko te Kaitiaki Mana 
Tangata he kanohi kitea, he māmā noa te whakapā atu, ka mutu e mōhiotia ana hei pou whakawhirinaki 
ka whakatau i aua raruraru – e arotahi ana ki ngā wāhi whai take nui mō te tangata.

